
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЦЭНХЭР МОГОЙ

	Заводод Аймхай Ланко, Малгай Лейко гэдэг хүү айл зэргэлдээ өсөж байлаа.

	Энэ хоёр жаалд хэн яагаад ийм хоч өгснийг би хэлж мэдэхгүй. Хоёр хөвгүүн хоорондоо их эвтэй найртай байдаг ажээ. Ухаан бодол, бяр чадал, өндөр намаараа ив ижилхэн, насаар ч чацуу юм. Аж амьдралаар ялгаа багатай. Ланкогийн аав хүдэр малтана. Лейкогийн аав алт тунгаана. Хоёр ээж нь гэрийн ажилд баригдаж, борви бохирох завгүй улс. Иймээс энэ хоёр жаалд бие биедээ дээрэлхэх бардах юм үгүй ажээ.

	Ланко, өөрийгөө Аймхай гэж хочлоход гомддог бөгөөд, Лейко харин Малгай гэсэн хочийг өхөөрдсөн аятайхан хоч гэж санадаг ажээ. Үүгээрээ л энэ хоёр хүү хоорондоо зөрөөтэй билээ.

	— Ээж ээ, надад шинэ малгай хийж өгөх болжээ! Хүмүүс намайг Малгай Лейко гэж нэрлэдгийг дуулсан биз дээ, тэгэхэд надад аавын хуучин малгайнаас өөр юм алга гэж Лейко ээжээсээ гуйдаг ажээ.

	Нэр хочны тухайд хоёр хүүгийн санаа зөрдөг нь тэдний үерхэлд саад болсонгүй. Хэрэв хүүхэд, Ланког Аймхай гэж хочилбол Лейко:

	— Ланко аймхай юу? Хэнээс хулчийгаа вэ? гэж тэр жаалаас асуугаад зодолдоно.

	Ийм хоёр жаал нэг дор найзалж өсжээ. Аар саар юмнаас муудалцах явдал гардаг л байсан биз. Гэвч нүд ирмэхийн зуур дахиад эвлэнэ. Хоёулаа айлын отгон хөвгүүд болохоор дүү нараа асарна гэхгүй амар, урин цагт ууж идэх, унтаж амрах гэж л гэрийн бараа харна. Хүүхэд байхад шагай орхих, мод шидэх, муур хулгана болох, загас барих, усанд сэлэх, жимс мөөгөнд явах, уул хадаар тэнэх, өрөөсөн хөл дээрээ дэгж модны хожуул тойрохоос аваад тоглох тоглоом хаа мундах билээ. Өглөө ингээд гарсан хүүхдүүдийг хаа гэж эрж явах вэ. Аав ээж нь тэр хоёрыг эрж сурч сандачдаггүй байжээ. Үдэш гүйж ирэхэд нь:

	— Өнөө тэнүүлч чинь ирлээ! Хооллоорой! гэдэг ажээ.

	Өвөл цаг ирэхэд огт өөр болно. Өвлийн тэсгим хүйтэнд алив араатан амьтан сүүлээ хавчих атал, хүн бас ч зутрах нь мэдээж. Өвлийн хүйтэн Ланко, Лейко хоёрыг гэр гэрт нь хөөж орууллаа. Гутал хувцас нь уранхай цоорхой, хол явах аргагүй, хоёр гэрийн хооронд нааш цааш гүйхдээ арай л бээрчихгүй ажээ.

	Хоёр хүү, томчуулд саад болохгүй гэж хөндий наар дээр гарч сууна. Хоёулаа нэг дор байхад хөгжилтэй, эрхэлж тоглож, зун үзсэн харснаа ярьж хөөрч, заримдаа томчуулын юу ярьж байгааг чагнана.

	Нэг өдөр ингэж суутал Лейкогийн эгч Марьюшкагийн үерхдэг охид нь гүйж иржээ. Шинэ жил болох дөхөж, охид ямар нөхөртэй болох нь вэ гэж мэрэг төлөг болдог үе байжээ. Охид мэрэг төлөг тавьж эхлэхэд нь хоёр жаал харъя гэж санавч ойртуулсангүй, Марьюшка тэдний шилэн хүзүү рүү дэлсэж:

	— Байрандаа оч! гэж хөөв.

	Марьюшка, ууртай охидын нэг байжээ. Нөхөрт очих нас аль хэдийнээ болсон авч өдий болтол нөхөр болох  хүнээ олоогүй ажээ. Сайн хүүхэн, өө нь гэвэл ам нь ялимгүй мурий болохоор харчуул голдог билээ. Тэгээд Марьюшкад ууртай байдаг ажээ.

	Хоёр жаал хөндий наар дээрээ шуухитнаж, чив чимээгүй сууна. Охид үнс шигшиж, гурил элдэж, нүүрсээр шидэлцэн усаар шүршилдээд их л хөгжилтэй байх ажээ. Нүүр амаа будаж, бие биеийг шоолж хөхрөлдөнө. Марьюшка л уйтгартай сууна. Марьюшка мэрэг төлгөнд итгэхээ больж:

	— Шал дэмий эд. Зугаа юм биз дээ гэсэнд нэг үерхдэг охин нь,

	— Мэдэхээр мэргэлбэл ч аймаар шүү гэжээ.

	— Яаж мэргэлдэг юм бэ? гэж Марьюшка асуужээ. Нөгөө үерхдэг хүүхэн:

	— Үдэш гэрийнхнээ унтахаар самаа утсаар оосорлож пүнзэндээ зүүхийг хамгийн мэргэн төлөг гэж эмэг эх минь ярьдаг байсан. Маргааш өглөө нь улс амьтан сэрэхээс урьд самаа авч үзэхэд бүгд мэдэгддэг юм гэнэ билээ гэж ярьжээ.

	— Яаж мэддэг юм бол? гэж цаадуул нь сонирхож асуув.

	— Хэрэв саманд үс байвал тэр жилдээ нөхөрт гарна, алга байвал хувьгүй юм гэдгээ мэднэ. Саманд торсон үсээр нөхрөө ямар хүн болохыг тааварлаж болдог гэнэ гэж бас ярьжээ.

	Ланко, Лейко хоёр энэ яриаг дуулж аваад, Марьюшка лав ингэж мэргэлэх байх гэж боджээ. Хоёр хүү аль аль нь шилэн хүзүүн дундуур дэлсүүлсэндээ Марьюшкад гомдож явдаг байжээ.

	— Гайгүй, одоо чамаас хариугаа нэг авъя! гэж хоёул ярьж тохирчээ.

	Ланко тэр орой гэртээ харьсангүй, Лейкийндаа унтжээ. Хоёул хөндий ханзан дээр унтчихсан юм шиг хурхирч байвч, битгий унтаж хоцроорой гэж бие биеийг тохойгоороо нударч хэвтэв.

	Томчуулыг унтаад өгмөгц, Марьюшка босоод пиндээ оржээ. Хоёр жаал босож хойноос нь гарч хараад, Марьюшка пүнз дээр гарч, хаана юу хийснийг мэдэж аваад бушуухан гүйгээд орондоо орж хэвтлээ. Төдхөн Марьюшка дагжин чичирч, шүдээ хавшсаар орж ирэв. Даарсан юм уу, айсан юм уу, буу мэд. Орондоо орж хавьчиж хэвтсээр унтаж хоцрох бололтой. Унтахыг нь хүлээж байсан хоёр хүү босож, хувцаслаад сэмээрхэн гадагш гарчээ. Юу хийхээ хоёр жаал урьд нь ярьж тохирсон байжээ.

	Лейкогийнх буурал ч гэмээр, бор ч гэмээр зүстэй Голубко гэдэг нэг морьтой юм байжээ. Марюшкагийн самаар морины сүүл самнаад буцаагаад зүүчихье гэж Ланко, Лейко хоёр бодсон байжээ. Харанхуй шөнө пүнз дээр гарахад аймаар боловч хоёр жаал бие биедээ зоригтойгоо харуулах ажээ. Пүнзнээс зүүсэн самыг олж аваад Голубкийн сүүлийг самнаж самнаж, байсан газар нь зүүчхээд ороод унтжээ. Маргааш нь тэр хоёр оройхон босжээ. Томчуулаас Лейкогийн ээж л ганцаараа гал тогооны хавьд эргэлдэж байлаа.

	Хоёр хүүг унтаж байх хооронд юм л гэгч болжээ. Марьюшка өглөө эртлэн босож самаа авч үзээд үс хялгас нь их байхад, нөхөр болох хүн минь бужгар залуу байх юм байна гэж их баярлажээ. Марьюшка, үерхдэг охиддоо сайрхах гэж самаа авч гүйж хүрчээ. Цаадуул нь тусгүй юм болсныг үзээд ямар хачин үс хялгас вэ гэж гайхжээ. Таньдаг залуусынх нь дотор ийм үстэй хүн нэг ч үгүй ажээ. Нэг үерхдэг хүүхэн нь үзэж үзэж морины сүүлний хялгас болохыг таньжээ.

	— Голубко, чиний нөхөр болох юм байна гэж үерхдэг хүүхнүүд нь Марьюшкаг шоолж хөхрөлдөв.

	Марьюшка үүнд их гомдож үерхдэг хүүхнүүдтэйгээ хэрэлджээ. Тэд нь хөхрөлдөж дооглон, Голубкийн хүүхэн гэж хоч өгчээ.

	Марьюшка гэртээ гүйж ирж, ийм юм боллоо гэж эхдээ гомдол гаргажээ. Хоёр жаал урьд өдөр нь шилэн хүзүүн дундуураа татуулсныг санаад:

	— Голубкийн хүүхэн, Голубкийн хүүхэн! гэж хөндий ханзан дээрээс хашхирч шоолов.

	Охиноо уйлж гарахад эх нь хэн ингэснийг тааварлаж:

	— Юу хийж байгаа чинь энэ вэ, ичгүүргүй тархинууд! Залуус хүргэн болохгүй тойроод байгаа нь багадаа юу. Та хоёр бас энийг амьтны элэг доог болголоо гэж хоёр хүүг зэмлэв.

	Хоёр жаал, тусгүй юм болсныг мэдээд,

	— Чи л ингэе гэсэн! гэж нэг нь хэлэхэд, нөгөө нь:

	— Үгүй, чи л ингэсэн гэж бие биеэ зэмлэв.

	Хоёр жаалыг ингэж гэдгийг Марьюшка мэдэж:

	— Та хоёрт хөх могой харагдаасай билээ! гэж хашхирчээ. 

	— Дуу, тэнэг минь! Ийм үг хэлж болдог юм уу? Одоо бид бүгдэд гай зовлон тарих нь! гэж эхийгээ харааж дайрахад, Марьюшка:

	— Надад хамаа алга! Үхсэн ч яадаг юм! гэжээ.

	Ингэж хэлээд Марьюшка, хаалга тасар саван гарч, Голубко гэдэг морио хамаг хэргийн буруутан мэт цас арилгадаг хүрзээрээ зодож элдэв. Эх нь охиныхоо хойноос очиж, ширүүлж нэг үзээд, гэртээ оруулж аргадаж эхлэв. Хоёр жаал, тэднийг гэх завтай хүн алга байхаар Ланкогийндоо ирж хөндий наар дээр томоотой сууж байлаа. Марьюшкаг өрөвдөх авч одоо юугаар тус хүргэж чадах бил ээ? Хөх могой тэр хоёрын бодлоос гарахгүй ажээ.

	— Лейко, чи тэр хөх могойны тухай юм дуулаагүй юу?

	— Үгүй, чи юм дуулсан уу?

	— Би бас юу ч дуулаагүй.

	Ингэж хоёулаа бие биеэсээ шивнэж асуугаад, тарьсан хэрэг хуучирч мартагдахаар томчуулаас асууя гэж шийджээ. Тэгээд хоёулаа хөх могойн тухай мэдэх гэж хүмүүсээс асуужээ. Хүн бүр, түүнд хариулахаас зайлсхийж, мэдэхгүй гэж хэлээд,

	— Та хоёрыг сайн зодож хашраая даа! Ийм юм асуухаа болих байлгүй! гэж сүрдүүлдэг байлаа.

	Энэ ер нь асууж ч болдоггүй ямар жигтэй могой вэ? гэж хоёр жаал улам их сонирхдог болжээ.

	Могойн тухай мэдэж авах нэгэн тохиолдол гарчээ. Ланкогийн аав баяраар архи ууж ирээд байшингийнхаа хаяавч дээр сууж байлаа. Архи уухаараа үг олонтой болдгийг хоёр жаал анддаггүй ажээ. Ланко аавынхаа дэргэд гүйж очиж:

	— Аав аа, та хөх могойг харсан уу? гэж асуужээ.

	Ланкогийн аав хэдийгээр хөлөө туйвтал согтуу байсан боловч сэхээрч:

	— Хоёр хүүхдийг дахиж ийм үг хэлүүлэхгүй гэж ширүүлэвч архи уучихсан, согтуу тул энэ тэрийг ярих дуртай байх ажээ. Хэсэг дуугүй сууж байснаа:

	— Хэдүүлээ голын эрэгт очъё. Тэнд элдэв юм ярихад саадгүй гэв.

	Голын эрэгт ирээд Ланкогийн аав гаансаа нэрж, эргэн тойрныг ажиж сууснаа ингэж ярьжээ.

	— Та хоёрт ярьж өгөхөөс биш дээ. Эс ярьж өгвөл үг яриа гаргаж, гай зовлон тарьж мэдэх хоёр байна. Сонсож ав, хоёр хүүхэд минь! Манай энэ нутагт жижигхэн хөх могой байдаг юм. Үзүүр тохой хэртэй биетэй, цаас шиг хөнгөн, өвс ногоон дээгүүр явахад нь өвсний шилбэ махийдаггүй юм. Могойтой адил гулсаж явдаггүй толгойгоо цогнойж гогцоороод сүүлээрээ газар тулж дэвхэрч явна. Гүйцэгдэхгүй хурдан, баруун талаараа алтан оч гялалзуулж, зүүн талаасаа хар оч манаруулж явдаг юм.

	Ганцаар байж тэр могойг үзсэн хүний аз дайрч, алтан оч гялалзаж харагдсан газраас өнгөн хөрсний алт заавал олно. Бөөн бөөн алт элбэг дайралдана. Тэр алтыг авахад бас учир бий. Шунаж их авах буюу, өчүүхэн хэлтэрхий газар унагаавал бүх алт ердийн чулуу болж хоцорно. Тэр алттай газрыг дор нь таг мартах учир дахиж хэзээ ч олж очихгүй ажээ.

	Хөх могой хоёр гурван хүнд буюу хэсэг бүлэг хүнд үзэгдвэл бөөн гай болно. Үзсэн хүмүүс хоорондоо хэрэлдэж, бие биеэ үзэн ядах болж амь насаа хөнөөхөд хүрдэг юм. Миний аав тэр могойноос болоод цөлөгдсөн билээ. Нэг өдөр тэд олуулаа цуглараад ярьж суутал хөх могой үзэгдсэн ажээ. Тэд учраа ололцсонгүй, сүүлдээ зодолдож, хоёрыгоо цохиод алчихсан юм гэнэ билээ. Үлдсэн таван хүнийг цөллөгт явуулжээ. Тэнд нь алт байгаагүй билээ. Иймээс хоёул гурвуул байхдаа хөх могой үзэгдэх вий гэж хүмүүс айгаад тэр могойн тухай огт дурсдаггүй юм. Ойд, эзгүй хээр талд, айлын гэрт, гадаа хаа ч тэр хөх могой үзэгдэж болно. Бас заримдаа хүн болж үзэгддэг гэж ярьдаг. Гэвч түүнийг таньж болдог гэнэ. Ямар ч наанги элсэн дээгүүр явж өнгөрөхөд мөр огт байдаггүй, гишгэсэн газрын өвсний шилбэ ч махийдаггүй ажээ. Энэ бол түүнийг таних нэг дэх тэмдэг нь юм. Бас нэг таних тэмдэг гэвэл баруун ханцуйнаасаа алтан оч гялалзуулж, зүүн ханцуйнаасаа хар тоос манаруулж явдаг гэнэ.

	Ланкогийн аав хоёр хүүд ингэж яриад:

	— Үүнийг хэнд ч ярьж болохгүй. Хоёул цуг явахдаа тэр могойны талаар дурсах ч хэрэггүй шүү. Ойр хавь хүнгүй, цор ганцаар байхад хашхирч дуудсан ч хамаагүй гэж захижээ.

	— Тэр могойг юу гэж дууддаг юм бэ? гэж хоёр жаалыг асуусанд,

	— Үүнийг би хэлж мэдэхгүй юм. Осолтой болохоор мэддэг байсан ч хэлж өгөхгүй гэжээ.

	Хөх могойн тухай хүнд үг ч цухуйлгаж болохгүй, цуг байхдаа дурсах ч хэрэггүй гэж Ланкогийн аав хоёр хүүд дахин хатуу захиад яриагаа төгсгөв.

	Хоёр хүү анхандаа сэрэмжилж:

	— Чи энэ тухай надтай хамт байхдаа ярьж, бодохын ч хэрэггүй. Ганц ганцаар байхдаа бол яах вэ гэж бие биедээ сануулж байжээ.

	Гэтэл Лейко, Ланко хоёр бие биеэсээ салдаггүй, үргэлж хамт байх бөгөөд хөх могойны тухай аль алиных нь санаанаас гарахгүй болохоор тэд хэрхэх бил ээ? 

	Урин цаг ирж, гол горхи шорчигнон урслаа.

	Завь хийж усанд тавьж, далан барьж, усан тээрэм хийж тоглож, урсгал усны дэргэд хаврын өдрийг өнгөрөөдөг болжээ. Хоёр жаалын гэр цөөрөм рүү эгц уруудсан гудамжинд байжээ. Ойр хавийн цас хайлж урсаад дуусаж, хоёр хүү ханатлаа тоглож авч амжсангүй. Одоо яаж өдөр өнгөрөөх бил ээ? Нэг өдөр хоёул хүрз аваад заводоос цааш гарчээ. Тэнд ойн цас хараахан хайлж гүйцээгүй, гол горхи урсаж байгаа байх. Яаж ч тоглосон болно гэж боджээ. Үнэхээр ч цасны ус урсаж байжээ. Хоёр хүү тоглох газраа шилж аваад, хэн сайхан далан барьж чадахаа үзэж уралдахаар болжээ. Ийнхүү тус тусдаа далан барихаар болж Ланко горхийг өгсөж, Лейко уруудаж, хоёр тийшээ тавин алхам холдож суугаад тогложээ..

	— Миний хийснийг ирж үз!

	— Миний даланг хар л даа! Дэргэд нь завод байгуулсан ч болно! гэж бие биедээ хашхирч байлаа.

	Ажил хийж байгаа хойно, хэн хэнээсээ илүү сайн хийе гэж шамдаж сүүлдээ дув дуугүй болцгоов. Лейко, юм хийж суухдаа заавал дуу аялж сурчихсан хүүхэд байжээ.

	 

	Хүү-еэ хүү-еэ 

	Хөх могой чи! 

	Үзэгдэж харагдаач!

	Үсэрч дэгдээд ирээч!

	 

	гэж үг эвлүүлж оролдон аялж суутал довон дээрээс хөх цагариг өөдөөс нь чиглэн өнхөрч яваа харагдав. Хагд өвсний шилбэ махийхгүй хөнгөн ажээ. Тэр цагаригийг ойрхон ирсэн хойно хөх могой гогцоорон, толгойгоо цогнойж, сүүлээрээ тулаад цовхорч явааг Лейко таньжээ. Могойн нэг талаас алтан оч үсчиж, нөгөө талаас нь хар тоос манарч байх харагдав. Лейко могойг харж зогсоход,

	— Лейко, чи хөх могойг хараач! гэж Ланко хашхирав.

	Ланко хөх могойг бас харжээ. Гагцхүү хөх могой дов өөд өгсөж явах шиг Ланкод үзэгджээ. Ланког ингэж хашхиртал хөх могой алга болчихжээ. Хоёр жаал өөд өөдөөс гүйж ирж уулзаад:

	— Би нүдийг нь харлаа!

	— Би сүүлийг нь харсан шүү. Сүүлээрээ газар тулаад цовхрох юм.

	— Би сүүлийг нь хараагүй юм уу? Үзүүр нь жаалхан цухуйж байдаг шүү гэж хоёр хүү бие биедээ сайрхах ажээ.

	Угийн цовоо сэргэлэн Лейко далан руугаа гүйж очиж, хүрзээ шүүрч аваад:

	— Одоо алт олж авдаг хэрэг! гэж гүйжээ.

	Лейко, хүрз авчраад алтан оч гялалзаж харагдсан газрыг ухах гэтэл Ланко:

	— Яаж байгаа чинь энэ вэ? Одоо амь алдах нь! Энэ чинь хар тоос манарч харагдсан тал шүү дээ! гэв.

	Ланко, Лейко дээр гүйж ирж түлхээд авчээ. Лейко нь зөрж өөрийнхөөр зүтгэв. Ингээд хоёул зодолджээ. Газрын дээд талд зогсож байсан Ланко, Лейког уруу түлхэж орхиод:

	— Энд ухуулахгүй. Чи амь алдана. Нөгөө талд нь ухах хэрэгтэй гэж хашхирчээ.

	— Тийм байх ёсгүй. Тэнд ухвал амь алдана шүү. Тэр талд чинь хар тоос манарч байсныг би харсан гэж Лейко давшлав.

	Ийнхүү хоёр хөвгүүн бие биеэ сэрэмжлэн мэтгэсээр сүүлдээ уйлаад зодолджээ. Тэгээд ярилцан учрыг олж, могойг хоёр талаас нь харсан болохоор баруун зүүн тал нь таараагүй болохыг мэдэж авчээ.

	— Бид хоёрт хэн хэнд маань яг өөдөөс ирж явах шиг харагдсан шүү. Яаж ингэж бид хоёрын толгойг эргүүлэв? Ингэж бид хоёрыг дооглож, зодолдуулж шүү гэж хоёулаа ихэд гайхжээ. Хаана ухаж болохыг мэдэх арга алга. Одоо битгий хилэгнээрэй. Бид хоёр чамайг дахиж дуудахгүй шүү. Дуудъя гэвэл чадна, харин дуудахгүй юм шүү! гэж ярьж байв.

	Ингэж шийдсэн хэр нь хөх могойг дахиж нэг харах юм сан гэж хоёулаа бодож байжээ. Ганц ганцаараа туршиж үзвэл яадаг бол, гэсэн бодол хоёулын нь санаанаас гарахгүй ажээ. Ганцаар туршихаас бас айх бөгөөд нөхрийн хувьд тусгүй ажээ. Лав л хоёр долоо хоног хөх могойг дурссангүй тэсжээ.

	— Хоёулаа нөгөө хөх могойгоо нэг дуудаж үзвэл яасан юм бэ? Харин хоёул нэг талаас нь харахаар зогсож байгаад дуудна шүү гэж Лейко нэг өдөр хэлжээ.

	— Дахиж зодолдохгүйн тулд ямар нэг ов мэх байгаа эсэхийг эхлээд мэдэж авах хэрэгтэй шүү! гэж Ланко хэлэв.

	Ингэж ярьж тохироод, хүнс хийх талх авч, хүрзээ бариад түрүүчийнхээ тоглож байсан газар өөдөө явжээ. Тэр жил дэлгэр сайхан хавар болсон билээ. Хаврын ус хэдийнээ хатаж, урьд жилийн хагд өвсийг нялх ногоо бүрхэж, өнгийн цэцэг алаглан дэлгэрчээ. Хоёр жаал хуучин далан барьж тоглож байсан газартаа ирж, Лейкогийн далангийн дэргэд зогсоод:

	 

	Хүү-еэ, хүү-еэ, 

	Хөх могой чи! 

	Үзэгдэж харагдаач! 

	Үсэрч дэгдээд ирээч!

	 

	гэж хоёулаа дуулжээ.

	Хоёр жаал ярьж тохирсны ёсоор зэрэгцээд зогсжээ. Урин дулаан цаг, Ланко Лейко хоёулаа хөл нүцгэн байлаа. Дуудаж амжаагүй шахам байтал Ланкогийн далангийн дэргэдээс хөх могой гарч, нялх ногоон дээгүүр хурдан цовхорч явах харагдав. Баруун талаараа алтан оч гялалзуулж, зүүн талаараа өтгөн хар тоос манаруулсаар хоёр жаал руу шууд чиглэн айсуй. Ланко Лейко хоёул салаад зугтахаар завдсан боловч Лейко аргыг дор нь олж, Ланког бүснээс нь угзарч өмнөө зогсоогоод:

	— Хар тоос манарч байгаа талд нь зогсож болохгүй! гэж шивнэж хэлэв.

	Хөх могой бас л энэ удаа хоёр жаалыг дөнгөөд хөлийнх нь хоорондуур гараад явчихжээ. Хоёр жаал, өмднийх нь нэг шорхног алтан шаргал, өрөөсөн шорхног давирхай түрхсэн мэт тас хар өнгөтэй болсныг ажигласангүй, цаашаа юу болохыг харж зогсов. Хөх могой нэгэн том хожуулын дэргэд очоод алга болжээ. Тэр хожуулын дэргэд очиж харвал нэг тал нь алтан шаргал, нөгөө тал нь тас хар өнгөтэй, чулуу шиг хатуу байжээ. Хожуулын дэргэдүүр чулуун зам, мөн баруун тал нь шар, зүүн тал нь хар өнгөтэй харагдлаа.

	Хоёр жаал, алттай чулуу жинтэй байдгийг юугаа мэдэх вэ. Ланко, чулуунаас нэгийг авч өргөөд, дааж гэртээ аваачиж чадахааргүй хүнд юм гэж мэдэвч буцааж хаяхаасаа айх ажээ. Өчүүхэн хэлтэрхий газар унагавал бүгд жирийн чулуу болж хувирдаг гэж аавынхаа ярьсныг Ланко санаж:

	— Жижгээс нь ав, Лейко, жижгээс нь! Бузар хүнд юм байна шүү гэж хашхирав.

	Лейко, найзынхаа үгэнд орж жижгээс авахад бас л хүнд байхаар, Ланко тэр чулуугаа яасан ч даахгүй гэдгийг мэдэж:

	— Ланко, чи наад чулуугаа хая, бэртэнэ шүү! гэж хэлэв.

	— Газар хаявал бүгд ерийн чулуу болчихно доо гэж Ланко хариулав.

	— Хая гэж байна шүү! гэж Лейког хашхирахад,

	— Болохгүй гэж Ланко нь зөрөв. Ингээд хоёулаа бас л зодолдож, уйлалдаад өнгөрчээ. Модны хожуул, чулуун замыг ойртож харахад хожуул хожуулаар хөсрий хэвээр, алттай, жирийн чулуу аль аль нь байсангүй.

	Энэ хөх могой аргагүй хуурмаг, үзэгдлийн төдий юм байна гэж ярилцаад, дахиж түүнийг бодохоо больё гэж тохирчээ.

	Хоёр жаал орой гэртээ ирж загнуулжээ. Өмдөө муухай болгож гэж хоёр ээж хүүгээ зодоод:

	— Нэг шорхногийг нь шаварт хутгаж, нөгөөг нь давирхай болгож яаж ингэж ив ижилхэн бохирдуулж болдог байна вэ! Яаж чадав! гэж гайхав.

	Ланко Лейко хоёр энэ өдрөөс эхлээд хөх могойд уурлаж: 

	— Одоо могойн тухай ярихаа ч больё! гэж тохиролцжээ. Хэлсэн үгэндээ хүрч, дахиад хөх могойн тухай нэг ч удаа ярьсангүй, могойг үзсэн газраа ч очиж эрхлэхийг больжээ.

	Нэг өдөр хоёр жаал жимс түүхээр ойд явжээ. Сагс дүүрэн дүүрэн жимс түүгээд буцах замдаа сайхан өвстэй газар ирж амарч суулаа. Хэн нь том том жимс түүж вэ гэж ногоон дээр суугаад ярьж байхдаа аль аль нь хөх могойг бодсонгүй. Нэг бүсгүй ойн захын нуга дамжаад хоёр жаал руу халз чиглэн айсуй харагдахад, жимс түүхээр ойд хэн ч явж байж болох үе тул тэр хоёр анхандаа санаанд орсонгүй. Гэтэл тэр бүсгүй газраас хөндий, хөвж явах шиг ер бусын санагджээ. Ойртоод ирэхээр нь ажиглавал цэцэг ногооны шилбэ огт махийхгүй ажээ. Баруун талаар нь алтан шаргал, зүүн талаар нь хар тоос хуйларч байхыг бас олж харжээ.

	— Буруу харж сууя. Харахаа больё! Бас л чи бид хоёрыг зодолдуулах байх гэж хоёр жаал ярьж тохирчээ.

	Тэгээд буруу харж нүдээ аньж суув. Гэнэт газраас хөндийрөөд ирэх шиг болоход нүдээ нээж харвал байсан газраа сууж байх авч үнгэгдсэн ногооны иш эгцрэн өндийсөн харагдах бөгөөд алт, хар чулуун ийм хоёр өргөн цагаригийн дотор сууж байжээ. Бүсгүй, хоёр жаалыг тойрон явж ханцуйнаас асгасан бололтой. Ланко, Лейко хоёрыг босоод зугтах гэхэд алтан цагариг гаргасангүй. Алхаад гарах гэхээр дээшээ болчхоод, доогуур нь шургах гэхээр хориод явуулсангүй.

	— Хэрэв би өөрөө л цагаригаа эс авбал, миний тавьсан хүрээн дотроос хэн ч гарч чаддаггүй юм гэж хэлээд нөгөө бүсгүй инээж суулаа.

	— Эгч ээ, чамайг ирээч гэж бид дуудаагүй шүү дээ гэж хоёр жаалыг сөгдөн хэлсэнд, бүсгүй:

	— Төвөг гаргалгүй алт олох дуртай хүмүүсийг үзье гэж би өөрөө ирсэн юм гэв.

	— Эгч ээ, бид хоёрыг тавиад явуулчхаач дээ. Одоо больё. Бид чамаас болж хоёр удаа муудаж зодолдсон шүү! гэж хоёр жаал гуйжээ.

	— Зодолдсон хүн бүр зэмд унадаг юм биш, заримыг нь шагнаж ч болно. Та хоёр дэнэж шунахдаа бус, хоёр биеэ хамгаалах гэж зодолдсон шүү дээ. Алтан цагаригаараа та хоёрыг гай зовлонгоос хашиж халхалсан минь учиртай юм шүү. Дахиад нэг туршъя гэж бодож байна гэж бүсгүй хэлэв.

	Ингэж хэлээд баруун гарынхаа ханцуйнаас алтан элс, зүүн гарынхаа ханцуйнаас хар тоос сэгсэрч алган дээрээ холиод алт гялалзсан хавтгай хар чулуу болгожээ. Бүсгүй хавтгай чулууг хумсаараа зурж, ив ижилхэн хоёр хэсэг хуваагаад хоёр хүүд нэг нэгийг өгч:

	— Хэн нэг хүнд сайн сайхан юмыг бодож олсон хүний энэ хавтгай чулуу алт болж, тааруу дэмий юм бодсон хүнийх хэрэггүй чулуу болж хувирна гэжээ.

	Ланко Лейко хоёр, Марьюшкаг сүрхий гомдоосноо үргэлж бодож өрөвдөж явдаг байжээ. Хэдийгээр Марьюшка хоёр жаалд дахиж юу ч хэлээгүй боловч үргэлж уйтгартай байдаг болсныг Ланко Лейко хоёр мэддэг байсан ажээ. Одоо тэр хоёр Марьюшкаг дурсаж:

	— Голубкийн хүүхэн гэж өгсөн хоч нь бушуухан мартагдаж, Марьюшка минь нөхөрт гараасай! гэж хоёулаа боджээ.

	Марьюшкаг өрөвдөж ингэж бодтол хоёулынх нь хавтгай чулуу алт болжээ.

	— Тустай сайн юм олж боджээ. Та хоёрыг шагная гэж бүсгүй инээгээд, амыг нь сураар боосон жижигхэн илгэн ууттай юм нэг нэгийг өгөөд:

	— Энэ илгэн уутанд алттай элс бий. Хаанаас олов гэж гэрийнхнээ асуувал, «Хөх могой өгсөн юм. Дахиж авах гэж ирэхийн хэрэггүй гэсэн» гэж үнэнээр нь шулуухан хэлээрэй. Тэд чинь цааш нь асууж лавлаж зүрхлэхгүй биз гэжээ.

	Бүсгүй хоёр цагаригаа босгож тавиад алтан цагаригийг баруун гараар, хар цагаригийг зүүн гараараа тохойлдоод нуга дээгүүр хөвөн оджээ. Энэ чинь бүсгүй хүн биш, нөгөө могой байна гэж хоёр хүүг харж зогсоход хоёр цагариг нь тоос болон хувирч баруун гараар тохойлдсон цагариг нь алтан оч болон цацарч, зүүн гараар тохойлдсон цагариг нь хар тоос болон манарчээ.

	Хоёр хүү хэсэг зуур зогсож байгаад хавтгай алт, ууттай юмаа өвөртлөөд гэр өөдөө явжээ.

	— Бидэнд алттай элсээ багахан өглөө дөө гэж Ланког хэлэхэд Лейко нь:

	— Өдий л хүртэх хувьтай байж дээ гэв.

	Гэтэл Лейкогийн ууттай юм хүнд болоод байх шиг санагджээ. Арай гэж гаргаж ирээд:

	— Чиний ууттай юм чинь том болж уу? гэж Ланкогоос асуухад,

	— Үгүй, байсан янзаараа л байна гэж цаадах нь хариулав. Элс нь их бага байхаар Лейко зовохдоо:

	— Чиний уут руу хийж тэнцүүлье гэсэнд Ланко:

	— Гарлагашаахгүй бол тэг л дээ гэв.

	Хоёулаа замын хажууд гарч суугаад уутныхаа амыг тайлж тэнцүүлэн хийх гэж оролдоод чадсангүй, Лейко алттай элснээсээ атгаад авахад хар тоос болчхоод байх ажээ.

	— Бас л хуурмаг зүйл байж мэдэх юм байна гэж Ланко хэлжээ.

	Тэгээд Ланко ууттай элснээсээ чимхэж аваад үзвэл яг л алттай элс хэвээрээ ажээ. Лейкогийнхаа уутанд элснээсээ чимхээд хийхэд тоос болж хувирсангүй. Өгсөн юм чамлалаа гэж ингэж ялгаж өгч гэдгийг Ланко сая л ойлгож, Лейкодоо хэлтэл Ланкогийн ууттай юм харсаар байтал томроод иржээ. Хоёр хүү ижилхэн дүүрэн ууттай юмтай гэртээ ирж, алттай элс, хавтгай алтаа гэрийнхэндээ өгөөд, хөх могойн хэлснийг тэдэндээ ярьжээ.

	Гэрийнхэн нь бүгдээр их баярласан ажээ. Энэ завсар Лейкогийнд бас нэг сонин явдал болсон байжээ. Марьюшкаг бэр буулгахаар зэргэлдээ тосгоноос худ худгуй нар иржээ. Марьюшка хөл нь газар хүрэхгүй их баяртай байх бөгөөд ам нь тэгширсэн харагдана. Баярлаад, амны нь муруй гарсан юм бол уу? Нөхөр нь үнэндээ хачин алаг цоохор үстэй л болохоос хүүхдэд элэгсэг, хөгжилтэй залуу байлаа. Тэр залуу төдхөн Ланко Лейко хоёртой ижил дасал болжээ.

	Тэр үеэс хойш хоёр жаал хөх могойг нэг ч удаа дуудсангүй. Хишгийг нь хүртэх хувьтай хүнд өөрөө ирж өгдгийг мэдсэн билээ. Хоёр хүүгийн ажил үйлс нь бүтэмжтэй, сайн сайхан аж төрж явах болжээ. Хөх могой, хоёр хөвгүүнийг марталгүй санаж явж, тэднийг алтан цагаригаараа хар цагаригаас тусгаарласан хэрэг биз ээ.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

“П. БАЖОВ : НОГООЛИН ХАЙРЦАГ” номын ОРШИЛ ҮГ

	ОРШИЛ БОЛГОХ НЬ

	Нүдний хараа үл гүйцэм өргөн уудам Орос нутгийн дундуур Уралын нуруу урагш хойшоо хөндөлцөн тогтсон байх бөгөөд энэ бол хөрсөн дороо алт мөнгө, элдэв зүйл эрдэнийн чулуу, зэс, чулуун нүүрс, гантиг, ногоолин бүхий цуунд гарсан, нэг үгээр хэлбэл Оросын хүнд аж үйлдвэр, оросын төмөрлөгийн үйлдвэрийн өлгий болсон газар билээ.

	Уралын уулын үйлдвэрийн уран дархны гэрт, ирээдүйд их зохиолч болох хувьтай Павел Петрович Бажов төржээ. Павел Петровичийн эцэг нь ч, өвөг эцэг нь ч, элэнц эцэг нь ч цөмөөрөө Сысертийн зэс хайлах үйлдвэрт үе дамжин ажилласаар ирсэн байжээ. Ийнхүү Павел Петрович Бажов бага насаа уулын үйлдвэрийн ажилчдын дунд өнгөрүүлж, настан буурлуудын яриа хөөрөөнөөс Уралын уулын ажилчдын зан заншил, ёс суртахуун, нөр их хөдөлмөр, нарийн ухаан, авьяас билгийн тухай ихийг мэдэж, уулынхны үлгэр домгийг бахдан сонссон нь «Ногоолин хайрцаг» хэмээх алдарт зохиолыг бүтээхэд хүргэжээ.

	«Ногоолин хайрцаг» бол Павел Петрович 1936 онд эхлээд 1950 оны шувтарга хүртэл буюу насныхаа эцсийг хүртэл туурвисан зохиол нь юм. Ард түмний бүтээлч хүчин шахагдашгүйг, орос хүмүүсийн ямар ч бэрхшээлийг даван туулдаг хатуу бат ёс суртахууныг уудлан үзүүлсэн энэ зохиол 1939 онд анх хэвлэгдээд 1950 оны сүүлч болтол шинэ шинэ үлгэр, домгоор баяжсаар ирсэн байна.

	Павел Петрович Бажов чухамхүү энэ номоороо алдаршиж, Төрийн шагнал хүртэн, 1944 онд Лениний одонгоор шагнуулжээ.

	«Ногоолин хайрцаг» гэдэг номын ач холбогдол гэвэл оросын ажилчин ангийн уудам сайхан сэтгэл, саруул ухаан, сэтгэлийн тэнхээ, амьдралын аливаа шалгалтыг давах хатан тэвчээрийг яруу тодорхойгоор үзүүлсэнд оршино. Бажовын өгүүлсэн үлгэрүүд нь ажилчин хүний сийрэг бодол, уран гар, юуг ч бүтээх чадвар, аяндаа уран бүтээл болон хувирдаг эгэл хөдөлмөрийг бахдан дуулжээ. «Ногоолин хайрцгийн» гол сэдэв нь уран чадвар, зол жаргал, хүний эрхэм чанар мөн.

	Манай уншигчид П. П. Бажовын эл бүтээлийг уншсанаараа Зөвлөлтийн утга зохиолын нэгэн шилдэг төлөөлөгчийн бүтээлтэй танилцаж, ард олны дунд ам дамжин уламжлагдсаар ирсэн үлгэр домог нь эрхбиш нэгийг өгүүлсэн утга учиртай байдгийг анхааран, түүхэн баримт сэлтийг түшиглэн давхар баяжуулбал гайхамшигтай сайхан зохиол бүтээл болдгийг мэдэж авахын зэрэгцээ газар орон, байгаль орчноо танин мэдэх, арвижуулан хамгаалах, зүй зохистой ашиглаж болдгийн үлгэр жишээг үзэх болно.

